
MINUTI

Il-Minuti tal-Laqgħa Nru. 3 li saret l-Erbgħa, 3 ta’ Diċembru, 2008 ġew konfermati.
THE CHAIRMAN (Onor. Tonio Borg):  Ngħaddu mal-ewwel għall-item li għandna għal-lejla fuq l-aġenda li hija l-Estimi tal-Uffiċċju Nazzjonali tal-Verifika għas-sena 2009.   
ESTIMI TAL-UFFIĊĊJU NAZZJONALI TAL-VERIFIKA GĦAS-SENA 2009

THE CHAIRMAN:  Kopja ta’ dawn l-estimi, li ġew ippreżentati lili fit-18 ta’ Diċembru, 2008 ġiet ċirkolata lill-Membri diġà.  Ninforma lill-Kumitat – peress li għal ħafna mill-Membri din hija l-ewwel darba li qegħdin f’dan il-rwol - li x-xogħol tagħna huwa li japprova jew ma japprovax dawn l-estimi, imbagħad iressaqhom quddiem il-Parlament u ssir il-mozzjoni quddiem il-Parlament.  Għalhekk kif isir is-soltu, nistieden lill-Awditur Ġenerali sabiex jiġi hawnhekk - għandna preżenti wkoll id-Deputy Auditor General – biex jagħmel ftit resumè kemm tal-ħidma kif ukoll tal-estimi.

Is-Sur Anthony Mifsud, Awditur Ġenerali, u s-Sur Charles Deguara, Deputat Awditur Ġenerali ġadu posthom madwar il-Mejda.

THE CHAIRMAN:  Sur Mifsud, forsi tibda billi tgħidilna ftit x’differenzi hemm bejn l-estimi tal-2009 u dawk tal-2008, partikolarment fejn hemm żieda fin-nefqa u għalxiex din hija dovuta.  
IS-SUR ANTHONY MIFSUD (Awditur Ġenerali):  Grazzi, Sur President.  Ir-rapport dwar il-ħidma u l-attivitajiet tal-Uffiċċju Nazzjonali tal-Verifika għas-sena 2008 li għandi l-privileġġ li nissottometti għall-eżami tagħkom jispjega r-role u r-responsabbiltajiet tal-Uffiċċju tal-Awditur Ġenerali u d-deputat tiegħu minbarra li jagħti deskrizzjoni dettaljata tax-xogħol u l-attivitajiet li saru fl-uffiċċju matul is-sena kalendarja 2008.  
Minbarra li nintroduċi ruħi bħala t-tieni Awditur Ġenerali maħtur wara r-riforma kostituzzjonali tas-sena 1997, għandi pjaċir ukoll li nintroduċi lid-deputat tiegħi s-Sur Charles Deguara.  Għandi pjaċir ukoll ninfurmakom li għall-ewwel darba għandna Assistent Awditur Ġenerali mara li ħadet l-appointment fl-1 ta’ Diċembru wara li l-assistent Awditur Ġenerali li kien hemm irriżenja u qiegħed jaħdem barra minn Malta.  Huwa wkoll ta’ pjaċir tiegħi li kif jidher fir-rapport nindika li fl-aħħar tas-sena kellna 54 ruħ jadħmu fl-Uffiċċju tagħna li kienu maqsumin 27 mara u 27 raġel.  Madankollu għad għandna ftit diffikultà f’dak li għandu x’jaqsam ma’ recruitment.  Il-professjoni ta’ accountant  u awdituri għadha mfittxija ħafna minħabba  li qegħdin jespandu s-servizzi finanzjarji hawn Malta, imma matul din is-sena rnexxielna nżidu l-istaff tagħna b’erba’.  Għadna neqsin mill-figura li kellna fl-imgħoddi ta’ 65 impjegat, biss huwa maħsub li matul din is-sena jkollna ċans li nagħmlu campaign għal recruitment aktar qawwija.  Illum għandna 12-il accountant  u awditur kwalifikati, biss minbarra dawn it-12 għandna diversi membri tal-uffiċċju li għandhom kwalifiki bħal Masters degree in Business Administration u hemm min għandu wkoll il-kwalifiki fi Statistics and Operational Research u għandna diversi oħra li għandhom kwalifiki speċifiċi  bħalma huma s-Certificate in Information Systems Auditing, li peress li llum il-ġurnata kullimkien huwa kompjuterizzat, dawn jiffaċilitaw ix-xogħol tagħna. Għandna wkoll imbagħad min hu kwalifikat fit-taxation u anke secretarial studies.  
Irrid ngħid ukoll li hija ħaġa kruċjali u mportanti li l-membri kollha tal-istaff jibqgħu jingħataw taħriġ kif ukoll żvilupp professjonali.  It-taħriġ fuq il-post jingħata lill-membri l-ġodda, waqt li l-impjegati li ilhom mal-uffiċċju huma mħeġġa li jkomplu jistudjaw u dan biex ikompli jikber u jissaħħaħ l-office knowledgement data bank.  Fir-rapport dwar il-ħidma, fl-attivitajiet jissemmew ukoll għadd ta’ seminars lokali  u avvenimenti oħra ta’ taħriġ sponsorjati mill-Uffiċċju Nazzjonali tal-Verifika.  Biss l-attendenza mill-membri tal-uffiċċju għall-avvenimenti li jsiru barra minn Malta tkompli żżid il-konoxxenza istituzzjonali tagħna u minbarra l-Awditur Ġenerali jew id-deputat tiegħu, uffiċjali oħra minn dan l-uffiċċju jipparteċipaw f’avvenimenti internazzjonali bħal dawk tal-INTOSAI u l-EUROSAI, konferenza tal-Awdituri Ġenerali tal-Commonwealth u anke l-Contact Committee tal-Unjoni Ewropea li taqa’ għand il-European Court of Auditors.  Din is-sena minkejja r-riżorsi limitati tagħna, organizzajna b’suċċess f’Malta laqgħa tal-Contact Committee tal-VAT working group tal-Unjoni Ewropea u n-numru ta’ żjarat barra minn Malta huma wkoll relatati ma’ impenji internazzjonali tagħna fl-isfera internazzjonali.  Fil-fatt għandi pjaċir ngħid li fl-aħħar ta’ Jannar jiena u d-deputat Awditur Ġenerali attendejna konferenza fuq performance measurement li saret Londra fejn fiha ħadu sehem madwar 300 parteċipant minn diversi pajjiżi u ġejna mistiedna mill-NAO tal-Ingilterra biex nattendu post mortem fuq din l-istess konferenza u spiċċat b’laqgħa li kellna mal-Control and Auditor General tal-Ingilterra fejn qbadna miegħu l-issue li m’aħniex nirċievu stedin għat-taħriġ li jagħmlu huma għall-impjegati tagħna u dan qalilna ċar u tond li mill-parteċipanti li konna qegħdin nibagħtu deherlu li m’għandhomx iktar x’jgħallmuna, l-uniku ħaġa li jistgħu joffrulna huma attachments fejn nistgħu nieħdu hands on experience u practical training.  Aħna konxji iżda li l-uffiċċju tagħna għandu bżonn ikompli jtejjeb il-ħidma tiegħu l-aktar fejn hu servizz lill-Parlament meta jiġi biex iressaq quddiemu rapporti ta’ kwalità għolja u rilevanza.  
Nixtieq nirrikonoxxi l-kontribuzzjoni tal-membri kollha tal-istaff li għalkemm m’għandhomx xogħol faċli, jirnexxielhom jassistuni fl-eżekuzzjoni tal-mandat kostituzzjonali tiegħi.  Nixtieq li qabel nagħlaq ngħid grazzi wkoll lill-KPMG li għal għaxar snin tawna servizz billi awditjaw l-uffiċċju tagħna u nilqa’ l-awdituri l-ġodda Ernst & Young li ġew maħtura fl-aħħar laqgħa li kellu dan il-kumitat fit-3 ta’ Diċembru, 2008.  Nirringrazzja wkoll lil dan il-Kumitat għall-kummenti, pariri u nkoraġġiment li dejjem ġentilment kien lest jagħti.  
Issa biex niġu għall-estimi li qegħdin nitolbu għal din is-sena se nitlob l-għajnuna tal-accountant tal-uffiċċju tagħna.  Fejn hemm żidiet, dawn huma spjegati għal diversi raġunijiet.  Per eżempju, nibdew bl-audit  fee tal-uffiċċju tagħna fejn l-awdituri ta’ qabel żammew l-istess fee għal dawn l-aħħar 10 snin, imma issa l-awdituri l-ġodda ovvjament se jagħmlu updating tal-prezz li jiċċarġjawna.  Se nħalli issa f’idejn l-accountant tagħna, is-Sur Ian Rizzo, biex jispjegalna fejn għandna d-differenzi fejn tlabna iktar flus mis-sena li għaddiet.
THE CHAIRMAN:  Is-Sur Ian Rizzo, bil-permess tal-Kumitat.

IS-SUR IAN RIZZO (Accountant fl-Uffiċċju Nazzjonali tal-Verifika):  Bħala ammont qegħdin nitolbu l-istess bħas-sena l-oħra u bħala spejjeż amministrattivi, jekk tinnutaw, baqgħu l-istess.  Għamilna provvista ftit aktar għolja għal dawk li huma dawl u ilma però mill-bqija l-ispejjeż se jibqgħu l-istess.  Hemm kambjament fejn jidħlu sub-contracting costs għax il-kuntratti mal-awdituri privati tal-kunsilli lokali wasal biex jerġa’ jiġġedded u aktarx li se jkun hemm żieda.      
THE CHAIRMAN:  Din fil-fatt konna approvajniha fl-aħħar seduta.   Id-Deputy Auditor General kien spjegalna li huma deherilhom li fiċ-ċirkostanzi hija l-aħjar għażla kemm bħala servizz kif ukoll bħala remuneration.  
Jidher li m’hemmx xi varjazzjonijiet kbar, però xtaqt nistaqsi lill-awditur dwar ir-recruitment – din anke l-predeċessur tiegħek kien issemmiha u konna niddiskutuha.  Fil-Kostituzzjoni aħna konna għamilna emenda partikolari li teżentak mill-ħtieġa li biex tirrekluta trid tgħaddi mill-Public Service Commission (PSC), ħalliha li xorta waħda għandek il-proċedura tiegħek, jiġifieri mhux iddaħħal lil min trid imma li suppost tagħmilha aktar faċli jew inqas laborious li wieħed jirrekluta.  Anke għal dawk li huma remunerazzjonijiet, għandek ċerta latitudni li dipartimenti tal-gvern m’għandhomx għax inti m’intix dipartiment tal-gvern, imma inti responsabbli lejn il-Parlament bħala uffiċjal tal-Parlament kif inhu l-Ombudsman.  Jekk fhimtek sew, is-sitwazzjoni llum hija li minn complement sħiħ ta’ 65 uffiċjal għandek 54 maqsumin kif għedt inti ugwalment fis-sessi, però minnhom hemm 12 li huma accountants.  Biex tilħaq il-11 l-oħra f’liema linja għandkom il-ħsieb li tagħmluha?  Dik l-ewwel domanda. Niġi issa għat-tieni domanda.

Jiena dejjem inqajjem il-punt li l-awditur għandu, bħala skop prinċipali, l-awditjar tal-kontijiet tad-dipartimenti tal-gvern, tal-ministeri, tas-settur pubbliku, fis-sens tas-civil service, però aħna nafu wkoll - u din ġieli daħal fiha l-Awditur – li l-prevenzjoni tal-abbuż mhux biss fis-settur pubbliku limitat għas-civil service għandu jkun, imma anke f’dawk li huma korporazzjonijiet pubbliċi fejn xi kultant wieħed jiskopri li peress li dawk qishom ma jaqgħux fi skrutinju daqs dipartimenti tal-gvern, jista’ ikun hemm propensità ta’ abbuż  iktar fil-korporazzjonijiet pubbliċi, fil-mod kif dawn jonfqu l-flus li wara kollox huma pubbliċi, milli forsi f’dipartimenti tal-gvern fejn is-sistema tradizzjonali tant hija tqila – u tajjeb li tkun hekk – li għalkemm xorta waħda jista’ ikun hemm abbuż, huwa iktar dedectable u forsi iktar diffiċli.  U allura nistaqsi:  X’għamiltu f’din l-aħħar sena bħala uffiċċju biex kemm jekk huwa kunsill lokali u kemm jekk hija korporazzjoni pubblika jasal il-messaġġ li there is someone breathing down their backs just the same?  Nistaqsi wkoll jekk bil-mezzi u bir-riżorsi umanitarji li l-uffiċċju għandu jistax ilaħħaq ma’ dawn l-affarijiet.  
Wara snin twal hemm team ġdid - ma jfissirx li dan li se ngħid huwa kritika għal ta’ qabel għax naħseb li l-preċedessur tiegħek kellu l-kompitu diffiċli li jibda xi ħaġa ġdida għax qabel l-Uffiċċju tal-Awditur Ġenerali ma kienx uffiċjal tal-Parlament – u kulmin jidħol ġdid ikun irid jibda xi ħaġa ġdida.  Għalhekk xtaqt nistaqsi x’hemm fil-moħħ tal-Awditur Ġenerali u anke tad-deputy tiegħu li jgħid li jixtiequ jikkonċentraw fuq dan l-aspett tal-uffiċċju?  
IS-SUR ANTHONY MIFSUD:  L-ewwelnett irrid ngħid li s-sena li għaddiet, 2008, kienet sena ta’ kuntrast; kellna l-ewwel nofs tas-sena fejn ma kellniex ħatra ta’ Awditur Ġenerali b’mod kostituzzjonali, kellna biss kap tal-Uffiċċju Nazzjonali tal-Verifika; kien hemm il-fatt li kien ġie xolt il-parlament minħabba l-elezzjoni allura ma kienx qed jiltaqa’ il-Public Accounts Committee u allura kien hemm qisu ċertu waqfien fix-xogħol, però fis-16 ta’ Lulju il-Parlament iddeċieda u approva unanimament il-ħatra ta’ Awditur Ġenerali u tad-Deputat Awditur Ġenerali.  Allura minn hemmhekk il-pożizzjoni ġiet iċċarata u l-uffiċċju seta’ jerġa’ jiffunzjona kif mixtieq.  Biex niġi għad-domanda tiegħek dwar recruitment ngħid li veru li aħna nistgħu noperaw b’mod differenti mill-gvern, però għandna ċerti restraints fis-sens li s-salarju tal-Awditur Ġenerali u tad-Deputat Awditur Ġenerali huma marbutin ma’ dawk ta’ imħallef u ta’ maġistrat rispettivament.  Minkejja dan hemm mezzi kif aħna nistgħu ntejbu l-kondizzjonijiet tal-impjegati tagħna.  Fil-fatt għandi pjaċir ngħid li bdejna negozjati ta’ collective agreement ġdid li kien skada f’Diċembru tal-2007 li għadhom fil-bidu tagħhom u nisperaw  – għalkemm inżommu quddiem għajnejna s-sinjali taż-żmienijiet – li naslu għal ftehim dwar il-kondizzjonijiet il-ġodda.  
Dwar ir-role tagħna fil-korporazzjonijiet, sakemm hemm fondi pubbliċi aħna nidħlu u fil-fatt ġieli l-Kamra u anke l-Kumitat Permanenti dwar il-Kontijiet Pubbliċi talbuna biex nagħmlu investigazzjonijiet fuq corporation.  Per eżempju, fil-bidu ta’ Jannar ippreżentajna lill-Parlament rapport fuq xiri ta’ PCs mill-Korporazzjoni Enemalta u dan ġie mqiegħed ukoll fuq il-Mejda tal-Kamra.  L-akbar problema li għandna fir-recruitment hija fit-taqsima tal-finance and compliance.  Għal dak li huwa performance audit u value for money nistgħu ngħidu li qrobna l-full complement però fuq finance and compliance għad għandna bżonn recruitment ta’  accountants.  Hawnhekk qed nisperaw li qegħdin nolqtu niċċa partikolari ta’ impjegati li forsi m’humiex komdi jaħdmu ma’ ditti ta’ awdituri privati minħabba l-ħinijiet tax-xogħol.  Illum l-uffiċċju tagħna joffri ċerti family friendly measures bħalma huma reduced hours u anke flexible hours, fejn għandna nies li jistgħu jaħdmu 20, 30 jew 40 siegħa.  Donnu qed jirriżultalna li hemm grupp ta’ nisa li jkunu qegħdin jibdew il-familja li ma jkunux jistgħu jibqgħu jaħdmu bil-kondizzjonijiet  mistennijin mill-awdituri privati fejn forsi x-xogħol jinvolvi sad-9:00p.m.  Aħna naħdmu ħinijiet normali mit-8:00a.m. sal-5.00 p.m. għalkemm meta jkun hemm xi biċċa xogħol wieħed irid jidħol għaliha u allura qegħdin nippruvaw insibu niċċa ta’ accountants nisa li qegħdin ikunu ppreparati jiċċaqilqu minn ma’ awdituri privati għall-uffiċċju tagħna.  Fil-fatt mill-bidu tas-sena kellna waħda li telqet minn ma’ kumpannija privata u ġiet magħna mainly għax tixtieq taħdem 40 siegħa fil-ġimgħa.  
Għar-rigward tal-programm li għamilna għal din is-sena, dan se jkun jinkludi n-nutar tal-gvern, il-homehelp care fil-Ministeru għal Għawdex, rapport fuq l-ispeed cameras, is-social security contributions tal-class 2, foundations bħall-Gollcher Foundation u l-Konservatorju Vincenzo Bugeja ....

THE CHAIRMAN:  Ippermettili Sur Mifsud.  Dawn jintgħażlu at random?

IS-SUR ANTHONY MIFSUD:  Iva.  Peress li jkun hemm snin fejn ministeru ma nolqtuhx, nippruvaw induru ftit.

THE CHAIRMAN:  Jiġifieri mhux bilfors jintagħżlu għax ikollkom suspett ta’ xi ħaġa.
IS-SUR ANTHONY MIFSUD:  Aħna noqogħdu attenti ħafna x’jingħad fil-Parlament u x’jiġi rappurtat fil-media u jekk jixgħelulna r-red light, imbagħad ...
THE CHAIRMAN:  Jiġifieri tagħmlu monitoring tal-press  u tal-parliamentary debates.

IS-SUR ANTHONY MIFSUD:  Iva.  Se naraw ukoll xi ħaġa wkoll fuq is-small claims tribunal, għandna talba biex niċċekkjaw ftit fuq il-Mater Dei, qegħdin naraw l-energy supplementary means, dawk it-30,000 familja li jieħdu sussidju fuq il-kontijiet tad-dawl u l-ilma, qegħdin naraw il-VAT information exchange scheme mal-Unjoni Ewropea, qegħdin naraw ukoll il-bank accounts li m’humiex parti mill-public account - ċerti dipartimenti għandhom dritt ikollhom kont ma’ banek privati u aħna qegħdin naraw ftit fuqhom - se naraw il-forum Malta fl-Ewropa, is-subvention li tieħu l-Malta Tourism Authority u  l-Agriculture subsidy scheme, qegħdin naraw il-kuntratt tas-sewer contract u qegħdin naħdmu wkoll fuq ċerti kontrolli li jagħmlu l-Malta Resources and Rural Affairs.  Dak għal dak li għandu x’jaqsam ma’ finance and compliance.  
Apparti dan għandna ppjanat li nagħmlu performance audit and value for money audit on water loss control management tal-Water Services Corporation – nisperaw ma ndumux ma noħorġuh – fuq air pollution from vehicles, follow-up audit fuq il-Consumer Affairs Department, eżami fuq il-kwalità ta’ servizz li tagħti l-Maltapost, kif nistgħu ntejbu l-public procurement capabilities fil-public sector, qegħdin nagħmlu exercise fuq il-physical education and sports activities fi skejjel primarji u sekondarji tal-gvern, qegħdin naraw ukoll, fuq talba li kellna mill-PAC, l-internal and external secuity tail-Mater Dei, irridu wkoll nikkonkludu enquiry oħra mitluba fuq il-Fifth Italian Protocol rigward il-proġett tal-modernization tat-toroq, qegħdin nagħmlu studju fuq ir-renewable energy and energy efficiency initiatives u fl-aħħar nett għandna wkoll duty on documents u t-transfers inter vivos.  Dak huwa l-programm li nistgħu nagħmlu bin-nies li għandna llum.
THE CHAIRMAN:  Grazzi Sur Mifsud.  L-Onor. Mangion.

ONOR. CHARLES MANGION:  Mr Chairman, xtaqt niċċara ftit xi punti li joħorġu mill-estimi li għandna quddiemna.  Fix-schedule of receipts and payments li hemm f’paġna 5 hemm ipproġettata żieda ta’ €500,000 fis-salarji.  Kemm għandek il-ħsieb li trid tingaġġa nies bejn wieħed u ieħor?
IS-SUR ANTHONY MIFSUD:  Bħalissa qegħdin 54 ruħ, jekk jirnexxielna nimpjegaw tmienja oħra niġu kważi full complement.  
ONOR. CHARLES MANGION:  U dawn iridu jkunu accountants? 
IS-SUR ANTHONY  MIFSUD:  Iva, accountants u awdituri għandna bżonn. 
ONOR. CHARLES MANGION:   Rigward is-sub-contracting tal-local councils.   L-awditur jagħmel sub-contracting tal-local councils?

IS-SUR ANTHONY MIFSUD:  Iva, il-local councils jiġu audited minn awdituri privati għan-nom tagħna kif tagħti l-poter il-liġi tal-local councils stess.
ONOR. CHARLES MANGION:  Xtaqt nistaqsi jekk tħossx li l-local councils għandhom jiġu monitored aħjar.  Eventwalment se jkollna diskussjoni dwarhom fil-PAC imma peress li riċentement mill-uffiċċju tal-kunsill lokali ħarġu li kien hemm over expenditure xtaqt nistaqsik jekk tikkonsidrax li tagħfas ftit anke fuq il-local councils ħalli nerġgħu nistradawhom għal aktar kawtela fit-tmexxija finanzjarja tagħhom. 
Apparti dan inti semmejt li se tagħmlu value for money audit tal-Maltapost.  Il-Maltapost mhux entità privata saret illum?
IS-SUR ANTHONY MIFSUD:  Iva, illum hija entità privata però kien hemm perijodu meta ma’ kenitx entità privata u aħna se naraw dak il-perijodu.  

ONOR. CHARLES MANGION:  Rigward il-utilities li nifhem li huma dawl, ilma u telephones, wieħed jinnota li bejn l-2007 u l-2008 kien hemm €6,000 inqas, jiġifieri qegħdin tipprevedu kważi iktar minn 50% żieda fil-kalkoli li għamiltu.  

IS-SUR ANTHONY MIFSUD:  Irrid niċċara punt li nstab li kellna meters li kienu ġġamjati mbagħad irċevejna kont mhux ħażin fl-2008.  

ONOR. CHARLES MANGION:  Capital expenditure qiegħed €23,000 u għall-2009 qiegħed €93,000.  What does capital expenditure involve?  
IS-SUR ANTHONY MIFSUD:  Mainly huma furniture, xiri ta’ computers fosthom is-server u anke IT equipment ieħor.  Jekk trid nista’ nagħtik breakdown tal-€93,000.  

ONOR. CHARLES MANGION:  Le, jien sempliċement qed nistaqsi, m’hemmx bżonn breakdown.  Kieku kull dipartiment jimxi bħall-awditur inkunu ħafna aħjar!  Rigward transport għaliex qegħdin tipprevedu li jkun hemm id-doppju?  Qegħdin tagħmlu leasing minflok ...

IS-SUR ANTHONY MIFSUD:  Le, aħna l-karozzi tagħna huma proprjetà tal-uffiċċju.  Għall-ewwel darba wara sitt snin għandna deputy auditor general u għalhekk għandna bżonn karozzi u apparti hekk, parti minn dik l-ispiża tkopri l-insurances tal-karozzi.  

THE CHAIRMAN:  L-Onor. Philip Mifsud.
ONOR. PHILIP MIFSUD:  Mr Chairman, bil-permess tiegħek xtaqt nagħmel kumment ġeneriku għaliex – kif għedt fil-bidu inti – jiena ġdid hawnhekk u allura ħafna mill-affarijiet għalija huma ġodda u anke għaliex l-accounts m’humiex il-forte tiegħi.  Nixtieq nibda billi ngħid li meta jien irċevejt dawn iż-żewġ dokumenti f’envelope ħsibt li tawni żewġ kopji għaliex m’hemmx mod kjarifiku li tista’ taqbdu mill-bidu li tgħid li one is superceeding the other.  Għalhekk jien kelli nidħol fl-intrigu biex noqgħod nipprova nifhem u nagħraf id-differenzi bejn waħda u oħra x’inhi u x’mhijiex.  Allura naħseb li bħala kumment ġeneriku b’mod aktar li jista’ ikun jinqara minn wieħed għal ieħor ikun hemm kjarifika ta’ x’qed ifisser dokument u x’qed ifisser ieħor.  Milli fhimt one is superceeding the other għax wieħed ikopri l-actual expenditure sa Ottubru u l-ieħor ikopri sal-aħħar tal-2008.  Jien nispera li fhimt tajjeb u jekk inhu hekk jien allura xtaqt nitlob xi kjarifiċi żgħar għad-differenzi li hemm bejn wieħed u ieħor. 
IS-SUR ANTHONY MIFSUD:  Kif għidt tajjeb int, Onorevoli, l-ewwel estimi li ssottomettejna fil-bidu ta’ Diċembru kienu jinkludu figuri sa l-aħħar ta’ Ottubru u peress li l-laqgħa saret din is-sena għamilna update tal-figuri sa l-aħħar ta’ Diċembru.  Dwar xi tibdil mill-ewwel dokument għat-tieni dokument jista’ jispjega l-accountant tagħna.
IS-SUR IAN RIZZO:  Fil-fatt bħala budgeted figures ma kienx hemm tibdil.  Kulma għamilne fit-tieni dokument kien li għamilna update tal-actual figures for 2008 għax meta tajnikom l-ewwel wieħed kienu sa Ottubru.
ONOR. PHILIP MIFSUD:  Mhux eżatt kif qed tgħid.  Per eżempju, jekk tħares lejn il-figura tal-performance bonus tara li fl-ewwel dokument qed tiġi stmata €70,000 u fl-ieħor qiegħda stmata €78,000, l-administrative expenditure m’humiex l-istess lanqas.  Per eżempju l-ammont stmat għall-“provision for pension” fl-ewwel dokument kien ta’ (-€3,000) filwaqt li fit-tieni dokument kien stmat €7,600.  
IS-SUR IAN RIZZO:  Iva, fil-fatt il-performance bonus kont naqqastu ftit, imma bħala figura mhux li kien hemm varjazzjoni kbira fejn jidħol budget.  Għal dak li jirrigwarda l-provision for pensions dik hija stima u l-istima dejjem taf tinbidel għax hija bbażata fuq ċerti assumptions.  Per eżempju, indunajna li wieħed minnhom miet u allura dan effettwali l-kalkoli.  Però as such bħala over all ma kienx hemm tibdil.

IS-SUR ANTHONY MIFSUD:  Li nistgħu ngħidu fuq il-pension scheme għax kellna mpjegati li meta twaqqaf l-uffiċċju fl-1997 kienu mal-gvern u ġew bil-kondizzjonijiet li kellhom u jekk kienu mpjegati mal-gvern qabel il-15 ta’ Jannar, 1979 kellhom dritt għall-pensjoni tat-Teżor u dik l-uffiċċju tagħna jibqa’ jikkontribwixxi, m’għandux iħallasha d-dipartiment u l-gvern, imma jħallasha l-uffiċċju tagħna. 

ONOR. CHARLES MANGION:  Jiġifieri fir-rigward biss ta’ dawk li kienu ntitolati għal pension tal-1979 mhux meta daħlet id-due terzi.  Dawk imbagħad jaqgħu taħt il-klassifika ġenerali.

IS-SUR ANTHONY MIFSUD:  Imbagħad hemm xi wħud minnhom li rtiraw imma xorta aħna nagħtu kontribuzzjoni għall-pensjoni tagħhom li toħroġ mit-Teżor.  

THE CHAIRMAN:  Jidher li m’hawnx aktar kummenti u għalhekk ngħaddi biex inpoġġi l-mistoqsija għall-approvazzjoni tal-estimi.

Il-mistoqsija hi li l-Estimi tal-Uffiċċju Nazzjonali tal-Verifka għas-sena 2009 jiġi approvati.  Dawk favur?  (Onor. Membri:  Aye)  Dawk kontra?  Agreed. 

Mela hawn qbil li nirrikkmandaw lill-Kamra sabiex trapprova l-Estimi tal-Uffiċċju Nazzjonali tal-Verifika għas-sena 2009, naturalment b’mozzjoni.  Grazzi lil kulħadd.
Fit-8:10p.m. il-Kumitat aġġorna.

